
Lai Baîchatte de Mai
(poi A-M. Kasteler è pe Marion Matthey, l’ déjeûte de mârs 2011)

A.-M. En faice è â nord de Boér’gnon, dains l’ véj’naidje, s’ drasse lai Baîchatte de Mai, lai 
divïnne fanne Maïa, lai Vierdge-Mére d’ l’ aintitçhitè, chi-end’vaint aidôrè chus ces hâtous.
MarionLai Baîchatte de Mai ât ïn roétchat d’ envirvô trente métres de hâtou, drassie poi lai 
naiture. Èlle é ènne téte de fanne daivô ïn chiy’vâ taiyie po tchaipé. Nôs voiyans âchi lai 
paitchie di hât di coûe, taindis qu’ lo réchte ât coitchie dains l’ bôs.

A.-M. Nôs ains r’trovè âtoué d’ ci roétchat d’ aintitçhes pieces, ènne piece d’ oûe, è pe 
d’ lai pot’rie. Ç’ ât â pie d’ ci coéya qu’ lai Yeuchèlle bote feû.

MarionDains l’ temps péssè, ci roétchat était ïmpoétchaint, an y f’sait des tiultes. Ènne 
prétrâche graipoénait poi d’tchus les égrèes qu’ sont encoé li adjd’heû, po faire des 
chaicrifiches. Djainqu’ en l’ èc’menç’ment di vintieme siecle, en seûv’ni d’ ci tiulte, an fétait l’
mois d’ mai.

A.-M. Les baîchattes des v’laidges, chutôt cés d’ Bonfô tchaintïnt en poétchaint des çhoés, 
des ribans, des pyeumes ; èlles dainsïnt âtoué di fûe ; ch’ èlles sâtïnt poi-d’tchus sains s’ 
breûlaie, èlles se poérïnt mairiaie dains l’annèe.
An r’trove ç’t’ eûsaidge dains les caintons d’ Friboé, d’ Vaud pe di Valais.

MarionÇ’ ât en ci roétchat qu’ an enfûait les fèyes en l’ égâ-djoé-neût di bontemps, è les fûes 
d’ lai Sïnt-Djeain, â s’raye-râte di tchâtemps.

A.-M. Les véyes dgens raicontant qu’ che les fûes aint airrâtè, ç’ ât poéch’qu’ âtçhe de 
tèrribye é bretçhè ç’t’ eûsaidge, è laivigè les boûebes pe les baîchattes qu’ aint pavou d’ ci 
mâdit yûe.

MarionÏn soi, tote ènne rotte dainsait âtoué di fûe. Ïn moéne v’ni di covent d’ moinnes de 
Yeuchèlle raivoétait çoli daivô piaîji. Les djûenes hannes l’ engâriainnent dains lai dainse. È 
rébie sai voûecâchion è pe les gayes qu’ è poétche, è vire, è vire, è vire daivô les âtres djainqu’
è Méneût. Â dozieme côp, l’ mâlhèy’rou sâçhé poi tiere pe è meuré !

A.-M. Sai révoûe feut tèrribye. Voili des siecles qu’ lo moinne eurvïnt totes les annèes lo soi 
des fèyes è méneût â roétchat d’ lai Baîchatte de Mai, pe tot d’ pai lu, dainse ènne ïnfernâ 
rïndge en tchaintaint d’ènne trichte voûe. Mâlhèye en ç’tu que s’trov’rait â roétchat, è méneût,
és féyes. 

MarionÇ’ feut ïn aidgi djûene boûebe de Mov’lie qu’ ât aivu vâ l’ mâdit roétchat. Ènne main 
c’ment qu’ ïn yaiçon l’ é borgie è dainsie daivô l’eur’veniaint djainqu’ â y’vaint di s’raye.

A.-M. Dâ ci temps-li, les dgens n’ vaint pus dainsie. Mains, adjd’heû, l’ roétchat ât aidé li ; an
l’voit dâ bïn laivi. 
 


